
					Gwirwyd y dudalen hon

A'i chwithig wynt yn chwythu,

A'i ruad arth, a'i rew du,

Mawr ei sain yn darmain dig,

Ffei arnaw, Iddew ffyrnig.



Ni ddaw gwen yn hawdd i goed,

Ni fyn nythgell o fewn noethgoed;

Ein parlwr glas cwmpasawg

Aeth yn fwth rhy rwth yrhawg;

Y llennyrch lle'dd oedd llonydd,

Wers oer, yn luddfawr y sydd;

Nid oes babell mewn celli,

Na man fel bu gynt i mi;

Na merch wen dan fedwen fawr,

Na dani gael oed unawr.



Yr haf hynaws, rhwyf hinon,

O'm serch am danad mae'm son;

Dychwel yn ol i'r dolydd,

Yn drum draw er gwisgaw gwŷdd;

Rho ddail, a gwiail, ar goed,

A'th degwch i berth dew-goed,

A doldir yn llawn deildai,

A thrydar mân adar Mai;

I'th irlas bais a'th erlawnt,

Yn llawen rhull, yn llawn rhawnt,

Rho im oed, dydd, a gwŷdd gallt,

Yn gaer i'm dyn deg eurwallt,

A'th glod achlân a ganaf,

Can hawddfyd hyfryd i'r haf.

		 Golygwyd y dudalen hon ddiwethaf ar 5 Ionawr 2024, am 17:30.
	Mae'r testun ar gael o dan Creative Commons Attribution-ShareAlike License; 

